
					Gwirwyd y dudalen hon

Rhoddaf i hwn,—gwn ei ged,

Nawdd rhugl neuadd Rheged,—

Bendith Taliesin windost,

A bery byth, heb air bost.

I ben y bwrdd, erbyn bwyd,

Yno'r el yn yr aelwyd,—

Lle trosa rhan o'm traserch,

Lle dewr mab, lle diwair merch;

Lle trig y bendefigaeth,

Yn wleddau, yn foethau'n faeth;

Yn wragedd teg eu hegin,

Yn feirch, yn weilch, yn win;

Aml drwsiad, rhad rhydeg,

Yn aur tawdd, yn eiriau teg.

Nid oes bren yn y Wenallt

Na bo'n wyrdd ei ben a'i wallt,

A'i gangau yn ogyngerth,

A'i wn, a'i bais yn un berth.

Pand digrif yw i brifardd

Weled hoew gynired hardd

Arglwyddiaeth, dugiaeth deg,

A seiliwyd yn Maesaleg.



Menyg o'i dref a gefais,

Nid fel menyg sarrug Sais;

Menyg pur galennig por

Mwyn-gyfoeth, menyg Ifor;

Menyg pendefig Dafydd,

Ifor Hael, pwy'n fwy a'i rhydd ?

Fy mendith wedi nithiaw,

I dai Ifor Hael y daw.

